
ABSTRAK

Laporan ini mendokumentasikan penyelidikan arkeologi di Pulau Aur,
Mersing, Johor. Tercetusnya idea untuk membuat kajian arkeologi itu
disebabkan maklumat dan laporan tentang adanya artifak-artifak di sekitar
Pulau Aur. Hasil daripada tinjauan serta galicari yang dilakukan itu, pulau
itu didapati kaya dengan artifak-artifak dari dalam dan luar negeri, termasuk
porselin biru putih dari negeri Cina, porselin Belanda, tembikar berglais dari
Cina, tembikar tanah dari Aceh, tempayan Cina, meriam lama, tapak meriam
dan kubur lama. Selain itu, Teluk Meriam, Teluk Berhala, Teluk Galing, Pasir
Teluran dan Teluk Miyang pernah menjadi tempat persinggahan pedagang
dari negeri Cina, Aceh, Belanda, dan Portugal untuk mengambil bekalan
makanan dan air di samping berurus niaga dengan penduduk tempatan sekitar
abad yang ke-17.

Kata kunci: Pulau Aur, Mersing, survei arkeologi, carigali arkeologi

ABSTRACT

This report documents an archaeological research undertaken at Pulau Aur,
Mersing, Johor. What sparked off this research was information and other
reports on the finding of artifacts in the nearby coastal area. The survey and
excavations unearthed samples of blue and white porcelain, as well as the
glazed porcelain from China, earthenware from Acheh, old canons and old
tombstones. These artifacts were found at Teluk Meriam, Teluk Berhala, Teluk
Galing, Pasir Teluran and Teluk Miyang that might have served as ports of
call for traders from China, Holland, Portugal and Acheh, besides functioning
as trading posts.

PENGENALAN

Survei arkeologi di Pulau Aur, Mersing, Johor, ini telah dijalankan penulis
bersama-sama Nik Hassan Shuhaimi Nik Abdul Rahman dan seorang pembantu,
Othman Abdul Aziz, daripada 16. Julai 1999 hingga 25. Julai 1999 dengan wang
peruntukan daripada Universiti Kebangsaan Malaysia. Lanjutan kepada survei,
satu projek galicari telah dilaksanakan di Teluk Galing, Pulau Aur, daripada 9
Mei 2000 hingga 20 Mei 2000. Projek carigali itu melibatkan dua orang pegawai

dari Yayasan Warisan Johor, dua orang pelajar dan juga dua orang pekerja
tempatan.

GEOGRAFI DI PULAU AUR

Pulau Aur yang terletak lebih kurang 15 batu nautika ke arah timur Mersing itu
bersempadankan perairan Pahang dan Johor dan ke arah Tenggara dari Pulau
Tioman dan barat daya Tanjung Sedili. Lihat peta 1 dan 2 dalam Lampiran 1.
Pulau ini seluas lebih kurang 11 batu persegi dengan penduduknya lebih kurang
400 orang pada masa kini. Ia dikelilingi tiga buah pulau yang lain: Pulau Dayang
di bahagian utara, Pulau Pinang di bahagian tenggara dan Pulau Lang di bahagian
barat laut. Di Pulau Aur terdapat dua buah bukit yang masing-masing diberikan
nama Bukit Makum/Makam dan Bukit Belakang Parang. Yang menarik ialah di
pulau itu juga terdapat dua belas buah teluk: Teluk Meriam, Teluk Berhala, Teluk
Galing, Teluk Jong, Teluk Miyang, Teluk Bail, Teluk Sokak, Teluk Sawah, Teluk
Ayer Nenek dan empat buah teluk yang lain. Seperti di pulau yang lain, Pulau Air
juga dialiri banyak anak sungai, termasuk Sungai Putat, Sungai Kepayang, Sungai
Kerasap, Sungai Galing dan Sungai Teranang. Pangkalan utama ke pulau ini
ialah Teluk Meriam dan Teluk Berhala (Peta 1 dan Peta 2)

Pulau Aur telah dilawati J.T. Thomson, pegawai survei British, pada Julai
tahun 1849, dalam rangka lawatan kerja surveinya di kawasan perairan
Semenanjung Tanah Melayu (Gibson-Hill, 1950). Mengikut laporannya, Pulau
Aur dihuni 1400 orang di sekitar 12 teluk ketika itu. Jalan masuk utama ke pulau
itu terletak di bahagian barat pulau.

LATAR BELAKANG SEJARAH PULAU AUR

Menurut informer kami, Tok Penghulu Mohd. Seth b. Ali, yang telah berusia 68
tahun, asal usul Pulau Aur ada legendanya. Tuan Said, pelayar dan pedagang
dari Bugis, telah kematian anak lelakinya semasa dalam pelayaran. Oleh kerana
tidak ada kawasan yang sesuai untuk dikebumikan mayat anaknya itu, Tuan
Said telah bersembahyang hajat kepada Allah meminta satu tempat un?uk
membolehkan beliau mengebumikan anaknya. Dengan termakbulnya hajat itu,

Peta Pulau Aur

PETA 1.

PETA 2. Kedudukan Pulau Aur, Mersing, Johor, pada peta Semenanjung Tanah
Melayu abad ke-15 tahun Masihi

lahirlah legenda tentang Pulau Aur seperti yang diketahui sehingga kini. Menurut
Tok Seth Ali lagi, Pulau Aur telah dibuka orang Bugis yang bernama Tok Kaya
Mat Ali pada tahun 1711. Penduduk awal di pulau itu menangkap ikan serta
menjual minyak kelapa kepada penduduk di Singapura. Mereka juga dikatakan
pandai dengan kerja kraftangan, seperti membuat senjata dari logam dan membuat
tembikar tanah. Jumlah penduduk di pulau ini ketika itu agak ramai dan dianggarkan
berjumlah 7 hingga 8 ribu orang. Tok Seth Ali menambah bahawa pernah berlaku
perebutan kuasa antara dua adik beradik: Tok Kaya Senget dan Tok Kaya Mat
Ali. Tok Kaya Senget adalah abang kepada Tok Kaya Mat Ali. Mereka telah
berperang sesama sendiri kerana merebut pulau ini. Tok Kaya Senget dikatakan
menetap di Pahang; manakala Tok Kaya Mat Ali pula menetap di Johor. Dalam
perebutan kuasa ini, masing-masing telah meminta bantuan senjata daripada
Portugis. Akhirnya, Tok Kaya Mat Ali telah menang. Sejak itulah sejarah
pemerintahan pulau ini terletak dalam tangan waris Tok Kaya Mat Ali sehingga

Dari sudut arkeologi, ada laporan tentang beberapa buah meriam serta bangkai
kapal yang karam dalam tahun 1894 telah ditemui di pulau ini. Sehubungan itu,
penduduk tempatan mengatakan mereka pernah nampak bahagian bangkai badan
kapal yang tenggelam itu. Namun, semasa membuat lawatannya ke pulau itu, J.T.
Thomson tidak nampak bangkai kapal yang karam itu. Pada bulan Julai 1948,
Gibson-Hill, seorang pengkaji British, yang melawat ke Pulau Aur itu melaporkan
penduduk pulau itu telah jauh berkurang berbanding dengan laporan yang dibuat
Thomson semasa lawatan beliau pada tahun 1894. Beliau menambah bahawa
laluan masuk utama ke Pulau Aur serta tumpuan penduduk ketika itu ialah di
bahagian utara yang menghadap ke arah Pulau Dayang dan beliau telah mendarat
di kawasan Telok Tokaya, tetapi kawasan ini tidak diduduki manusia lagi pada
tahun 1948.

Walau bagaimanapun, oleh kerana strategiknya kedudukan Pulau Aur, ia
sudah dijadikan tempat persinggahan pedagang serta tentera Belanda pada abad
17 dan 18. Lihat laporan awal yang berkenaan daripada Gibson-Hill (1950) yang
mengatakan:

This island is generally adopted as a point of departure, by ships bound to China; they
also steer for it on their returning passage.

Pelayar ketika itu memilih Teluk Tokaya untuk berlabuh. Di sinilah dikatakan
terdamparnya meriam Belanda di dalam laut, iaitu lebih kurang ° batu dari pantai.
Berhubung dengan kisah kapal karam itu, Gibson-Hill dalam tahun 1949 mendapat
maklumat daripada M.J.T. McCann, seorang pegawai daerah di Pekan, Pahang,
waktu itu yang menyatakan beliau telah mengirim satu kenyataan yang
diperolehinya dari ayah seorang Tok Penghulu bergelar Dato’ Dalam daripada
Badan Mahkamah Negeri Pahang. Menurut Dato” Dalam, kapal yang karam di
Pulau Aur itu telah berlaku lebih kurang 500 tahun dahulu. Tetapi, Gibson-Hill
mendapati kenyataan ini tidak munasabah. Namun, ia boleh dijadikan bukti atau

keterangan lain sekiranya keadaan memerlukan. Menurut Dato’ Dalam, meriam
yang terdampar di Pulau Aur itu adalah kepunyaan pelayar Belanda seperti
dalam catatan yang berikut:

dan telah jadi satu perkelahian di-antara Belanda dan tewas orang2 Belanda terus kapalnya
tenggelam di Pulau-Aur... (Gibson-Hill, 1950)

Kisah itu berlatar-belakangkan kenyataan bahawa Pulau Aur pernah dirakam
dalam sejarah pelayaran pedagang-pedagang Cina masa dahulu (Wheatley,
1961:96, 101-102). Gambaran tentang bukit bukau di pulau-pulau di Semenanjung
Tanah Melayu pada abad yang ke-14 pernah diungkapkan dalam bahasa Cina
sebagai panduan pelayaran mereka. Di Pulau Aur dikatakan ada dua buah bukit
His-chu-shan, West Bamboo Mountain dan Tung-Chu-Shan, East Bamboo
Mountain yang digambarkan terletak di Pulau Aur. Kemungkinan besar juga
kedua-dua buah bukit yang terletak di Pulau Aur itu telah dijadikan pedoman
untuk pelayar Cina semasa mengharungi perairan Johor ketika itu. Pelayar Cina
ketika itu menggunakan perairan pantai Semenanjung Tanah Melayu sebagai
panduan untuk belayar dari arah barat ke timur. Berikut dipetik catatan Wheatley
(1961:101) tentang pelayaran pelayar Cina melalui perairan pantai Malaya:

Having made the Aroa Islands, setting a course of 120 and then of | 10, after 3 watches the
ship is abreast of Mien-hua-ch’ien (the Cotton Shoals— South Sands). Setting a course of
115 and then 120 for 3 watches the ship comes abreast of the Cotton Shoals. After 10
watches on a course of 130 the ship is abreast of Man-lachia (Malacca). Setting sail from
Malacca on a course of 1 30, after 5 watches the ship is abreast of She-chien-shan (Arrow-
Shooting Mountain = Gunong Banang) ; after 3 watches on a course of 130 the ship is
abreast of P’I-sung-hsiu (Pulau Pisang). Setting a course of 135, the ship makes Chi-li [
- men ] (Karimun). From Karimun after 5 watches on a course of 1 15 and then of 120 the
ship makes Ch’ang-yao-hsii (Long-waist Island = Blakang Mati) and passes out through
Lung-ya-men (Dragon-Teeth Strait). From Dragon- Teeth Strait, setting a course of 85 for
5 watches, the ship makes Pai-chiao (White Rock = Pedra Branca). Passing Pedra Branca
and setting a course of 25 and then of 15, after § watches the ship abreast of Tung-chu-
shan (East Bamboo Mountain = one of the two peaks on Pulau Aur) and passes outside
it. After passing Pulau Aur and setting a course of 350 and then of 15, the ship makes K*
"n-lun-shan (Pulau Condor) and passes outside it.

Sementara itu, kapal Belanda yang karam di perairan Pulau Aur ini dikatakan
berpunca dari siri peperangan antara askar Belanda dengan orang tempatan di
sekitar 1783 dan 1803. Menurut Tok Seth Ali lagi, Pulau Aur ini pernah dijajah
oleh tentera British, sebelum ditakluki tentera Jepun sekitar tahun 1941-1945.
Pernah juga berlaku pergaduhan antara tentera Jepun dengan Inggeris ketika
Jepun cuba mengambil alih pulau itu pada tahun 1941,

KAJIAN LEPAS ARKEOLOGI DI PULAU AUR

Bertitik tolak daripada apa yang dinyatakan di atas, ternyata banyak tempat di
Pulau Aur memang mempunyai warisan arkeologi yang penting. Tempat yang
dimaksudkan itu ialah Teluk Galing, Tanjung Palas, Teluk Dalam, Teluk Ayer
Nenek, Teluk Sawah atau Sawa, Pasir Teluran, Batu Raya atau Tanjung Raya,
Teluk Berhala dan Teluk Meriam. Yang dikenalpasti menjadi tapak arkeologi
yang penting ialah Teluk Meriam, Teluk Galing, Teluk Sawa, Batu Raya dan Teluk
Berhala. Sebabnya tidak lain daripada di tempat-tempat itulah telah terjadi banyak
peristiwa sejarah dengan peninggalan arkeologinya.

Sehubungan itu, pada Mac 1999, sebuah syarikat dari Johor telah melakukan
kerja survei maritim di persekitaran pulau tersebut dengan kerjasama Yayasan
Warisan Johor. Daripada penelitian itu, didapati ada beberapa buah kapal
perdagangan telah karam. Mereka juga tertarik dengan taburan pecahan artifak,
seperti seramik, di pantai dan tempat lain di darat pulau itu. Selanjutnya, penulis
dan Nik Hassan Shuhaimi telah membuat survei arkeologi pada 16 Julai hingga
25 Julai 1999.

HASILSURVEIARKEOLOGI

Survei arkeologi selama 10 hari itu telah menghasilkan maklumat penting tentang
arkeologi di Teluk Meriam, Teluk Miyang, Teluk Berhala, Teluk Bail, Teluk Galing,
Teluk Dalam, Tanjung Jongkar, Tanjung Palas, Teluk Sawah, Pasir Teluran dan
Tanjung Raya/Batu Raya. Berikut disampaikan ringkasan penemuan kami berdua
itu:

TELUK MERIAM

Teluk Meriam terletak di bahagian barat daya Pulau Aur. Kini, jumlah penduduknya
sudah menyusut berbanding dengan yang terdapat pada abad yang ke-17 dahulu.
Dari sudut sejarah, Teluk Meriam pernah menjadi pangkalan masuk yang utama
ke Pulau Aur, justeru strategiknya lokasi itu dari segi ia terlindung dari tiupan
angin monsun serta musuh. Teluk Meriam mendapat nama bersempena meriam
peninggalan perang saudara antara Tok Ali dengan Tok Sengat merebut kuasa
sekitar abad yang ke-17 dan juga peperangan antara penduduk tempatan dengan
Portugis selepas kejatuhan Kesultanan Melaka.

Sebahagian meriam yang berasal dari kawasan ini telah dibawa ke Muzium
Pekan di Pahang. Sehingga kini masih ada tiga pucuk meriam disimpan di pulau
ini. Selain itu, ada juga sebuah tapak meriam bersaiz 270 sentimeter panjang, 150
sentimeter lebar, 30 sentimeter tinggi dan lekukan di bahagian tengahnya juga
selebar 30 sentimeter. Jarak antara bekas tapak meriam besar yang terdapat di
Teluk Meriam ini dengan gigi air laut ialah kira-kira 10 meter.

Satu daripada tiga pucuk meriam yang disimpan di Teluk Meriam ini dijaga
oleh Ketua Kampung Kepayang, Teluk Meriam, iaitu Tok Seth bin Ali; manakala
yang lain-lain itu disimpan oleh sanak saudara beliau. Menurut Tok Seth Ali,
meriam tersebut adalah harta pusaka turun-temurun keluarga beliau. Meriam itu
Jenis meriam Lela yang berasal dari Sulawesi. Ia telah dibawa ke Pulau Aur pada
tahun 1711. Panjang meriam tersebut ialah kira-kira 128 sentimeter, bergarispusat
12 sentimeter di bahagian muncung dan 25 sentimeter di bahagian belakang, dan
beratnya 50 kg. Meriam Lela ini diperbuat dari tembaga dan berhias. Ia berwarna
kuning tua serta berhias di bahagian belakangnya. Hiasan tersebut bermotifkan
alam sekitar, fauna dan flora, iaitu pucuk rebung dan bunga tanjung. Selain
meriam, Teluk Meriam juga ada peninggalan peluru meriam yang diperbuat
daripada besi. Saiz peluru meriam ialah sebesar bola tenis dan ada yang lebih
besar atau lebih kecil. Alat senjata lain yang dilaporkan terdapat di sini adalah
senapang lama dan keris dari Bugis. Tok Seth Ali mendakwa beliau juga masih
menyimpan sebilah keris yang bersalutkan emas. Beliau tidak membenarkan kami
mengambil gambar keris warisan turun-temurun itu.

Tadi telah disebut ada peninggalan serpihan seramik bertaburan di tempat
ini, walaupun bilangannya sedikit berbanding dengan serpihan porselin dan
serpihan seramik dijumpai, sama ada di pesisir pantai atau di bahagian atas bukit.
Antara pecahan seramik yang dijumpai ialah porselin dari zaman Qing, Fujian
dan serpihan tembikar tanah. Taburan artifak ini disebabkan penduduk di Pulau
Aur ini lebih tertumpu di bahagian lereng-lereng bukit untuk mengelakkan
kediaman mereka daripada hakisan pantai, ribut dan juga serangan musuh masa
perang. Di lereng bukit, terdapat banyak kebun buah-buahan seperti durian,
rambutan, manggis, pisang, mangga, petai, ciku, cempedak dan nangka. Dal.am
survei itu, kami telah juga menjumpai dua biji botol lama: satu yang bertarikh
1786 dan satu lagi tanpa tarikh, tetapi dipercayai berasal dari zaman yang sama

(Foto 1).

GAMBAR 1. Pemandangan di Teluk Meriam, Pulau Aur

TELUK MIYANG

Teluk Miyang terletak di bahagian utara Teluk Meriam. Jarak di antara Teluk
Meriam dengan Teluk Miyang ialah kira-kira dua kilometer. Dari Teluk Meriam ke
Teluk Miyang, kami terpaksa mendaki dan menuruni beberapa buah bukit dengan
dusun di sebelah kanan dan laut di sebelah kiri. Yang menarik dalam perjalanan
itu ialah dapat dikesan beberapa buah bekas perkampungan tradisional, serpihan
seramik Cina dan Belanda, satu tapak perkuburan lama — seluas lebih kurang 30
meter x 30 meter — yang masih belum dipindahkan lagi dan juga lebih kurang 16
buah makam lama dan batu nisannya dibuat daripada batu sungai yang bentuknya
ada yang bulat dan ada yang bujur. Informer setempat mengatakan batu nisan
yang berbentuk bulat itu berasal daripada Pulau Aur. Di sini juga terdapat calet
yang baru didirikan untuk menarik pelancong.

Dalam perjalanan menuju ke Teluk Berhala, di bahagian atas bukit Teluk
Miyang, terdapat sebuah lagi kawasan perkuburan yang lama. Kawasan
perkuburan ini menarik bukan sahaja kerana berada di atas bukit, tetapi juga
dikelilingi tembok batu granit seluas 2100 sentimeter panjang x 900 sentimeter
lebar. Batu nisan di kawasan perkuburan ini juga berbentuk bulat dengan
garispusatnya lebih kurang 30 sentimeter dan panjangnya satu-satu kubur ini
lebih kurang 300 sentimeter. Di kawasan perkuburan lama ini juga terdapat
beberapa biji tempayan yang besar dan lengkap. Kesemua tempayan tersebut
dibaringkan. Di dalam salah satu daripadanya terdapat tempurung kelapa dan
muncung. Sebuah lagi tempayan lain ditutupi mangkuk jenis celedon, warna
hijau kekuningan.

TELUK BERHALA

Seterusnya, Teluk Berhala terletak kira-kira 5 kilometer ke bahagian barat laut
Teluk Meriam. Dari segi sejarah, teluk ini penting kerana pernah menjadi tempat
tumpuan pedagang dan penduduk sekitar abad yang ke-17 dan 18. Nama Teluk
Berhala adalah bersempena seketul batu yang besar yang berbentuk berhala
terletak di atas bukit. Batu berhala itulah menjadi pedoman kepada pelayar-
pelayar masuk ke Pulau Aur. Oleh sebab Teluk Berhala sudah menjadi pangkalan
utama ke Pulau Aur, di sinilah terdapat surau, balai polis, sekolah, klinik kerajaan,
kedai, rumah tumpangan dan perkampungan orang Melayu lebih kurang 200
orang. Di sini juga terdapat kawasan perkuburan lama yang masih digunakan
penduduk Pulau Aur.

Penemuan artifak seperti porselin Cina, Belanda dan tembikar tanah di
kawasan perkuburan ini jelas menunjukkan pentingnya kawasan ini dari sudut
perdagangan pada masa silam. Keistimewaan tempat itu ialah ia terlindung dari
tiupan angin monson, maka laut di sini lebih tenang daripada Februari hingga
November, jika dibandingkan dengan kawasan lain. Kedudukan itu menyebabkan
banyak bot nelayan berlabuh di teluk ini (Foto 2).

GAMBAR 2.  Pemandangan di Teluk Berhala, Pulau Aur

TELUK BAIL

Setelah selesai survei arkeologi di sekitar Teluk Berhala, kami teruskan survei di
Teluk Bail dengan berjalan kaki sejauh kira-kira 2 kilometer. Dengan air lautnya
yang jernih, Teluk Bail yang bersempadankan Pulau Dayang ke bahagian utara
telah dijadikan pusat pelancongan utama di Pulau Aur. Ramaj pelancong dari
Singapura tertarik ke sini kerana scuba diving. Dari aspek arkeologi, tidak ada
warisan budaya zaman lampau dikesan.

TELUK GALING

Setelah lama membuat survei dari Teluk Berhala hingga ke Teluk Bail, kami
teruskan survei arkeologi di Pulau Aur di kawasan Teluk Galing, Teluk Dalam.
Tanjung Palas, Teluk Ayer Nenek, Teluk Sawabh, Pasir Teluran dan Tanjung Raya
yang terletak ke bahagian selatan Teluk Meriam. Kawasan pertama yang disurvei
ialah Teluk Galing, yang terletak kira-kira 2 kilometer antara Teluk Galing dengan
Teluk Meriam. Untuk ke Teluk Galing kami menaiki bot kerana banyak batu dan
belukar di pantainya. Jalan darat dari Teluk Meriam ke Teluk Galing hanya boleh
dipakai pada sebelah pagi ketika air lautnya surut.

Teluk Galing juga adalah tempat tumpuan utama pedagang masa silam. Tempat
ini juga menyimpan legendanya: ada seketul batu yang menyerupai tubuh
manusia yang dikenali sebagai Batu Mayat di kalangan penduduk setempat.

Kononnya terdapat seorang pemuda jahat. Ia sering merogol, membunuh dan
merompak sehingga keluarganya menyumpah pemuda tersebut menjadi batu
setelah tidak tahan lagi dengan perangainya. Batu yang berbentuk mayat itulah
disebut sebagai mayat pemuda yang mati akibat sumpah itu.

Di Teluk Galing, kami berjaya mengutip banyak serpihan seramik yang
bertaburan di gigi air dan kubur lama. Di kubur lama terdapat banyak lubang
kesan digali pencari harta karun orang Melayu dan orang putih. Ada setengah
lubang itu seluas satu meter <> satu meter dan sedalam satu meter. Adalah
dipercayai penggali kubur itu telah mendapat artifak yang terdiri daripada seramik
yang lengkap (Foto 3 & 4).

GAMBAR 3. Kawasan perkuburan di Teluk Galing sebelum diselidiki

GAMBAR 4. Aktiviti persediaan galicari arkeologi sedang dilakukan di Teluk Galing

TELUK DALAM

Tidak jauh, kira-kira satu kilometer, dari Teluk Galing ialah Teluk Dalam yang
hanya dipisahkan Tanjung Sunti. Di sini telah dikesan seramik bertaburan,

walaupun tidak banyak. Tidak ada orang lain, kecuali seorang nenek tua tinggal
bersendirian di sini.

TANJUNG JONGKAR, TANJUNG PALAS, TELUK SAWAH

Kami gunakan bot berenjin ke tempat-tempat yang tersebut di atas yang dipenuhi
batu batan dan tidak ada kawasan tanah berpasir. Ketika sampai, kami dapati
ombaknya tinggi dan merbahaya. Walaupun tidak menemui sebarang artifak,
tetapi dari segi arkeologi maritim sebuah kapal besar telah karam. Kapal itu

dilaporkan membawa pinggan mangkuk seramik, emas, tembaga, manik dan
barang-barang lain.

PASIR TELURAN DAN TG. RAYA/BATU RAYA

Pasir Teluran terletak di bahagian timur Pulau Aur, lebih kurang 10 kilometer dari
Teluk Meriam. Ia berteluk dengan aimnya tenang. Nama Pasir Teluran diberi kerana
kawasan ini selalu didatangj penyu untuk bertelur. Kawasan ini kotor, berlimpahan
dengan sampah sarap. Di sini juga terdapat bekas perkampungan tradisional
yang sudah ditinggalkan. Ia mungkin boleh dijadikan kawasan penggalian
arkeologi pada masa yang akan datang.

Kami juga telah membuat survei di Batu Raya atau Tg. Raya yang juga
dipenuhi batu-batan. Oleh sebab tidak boleh disurvei dengan berjalan kaki, kami
telah menggunakan bot laju sekadar untuk memerhati keadaan di persekitarannya.
Di sini juga dilaporkan kapal yang dipercayai kepunyaan Cina datang berdagang
di kawasan ini suatu ketika dahulu telah karam.

DATA-DATA GALICARI

Dalam tempoh 14 hari, bermula dari 9 Mei 2000 hingga 20 Mei 2000, kami juga
telah membuat penggalian di kawasan Teluk Galing, Pulau Aur. Sebanyak lima
buah petak galian (trench) telah digali dan telah dilabelkan sebagai E5 (Q3), ES
(Q4),F4(Q1),F5(Q1)dan F5 (Q3). Petak yang paling dalam ialah F5 (Q1l), iaitu
sedalam 100 sm atau 10 spit dari permukaan tanah. Artifak-artifak yang ditemui
ialah serpihan tembikar tanah, tembikar Cina dan sedikit alat batu dan logam
(Foto 4,5,6,7,8dan9).

Yang menartik ialah dalam setiap petak yang digali itu telah ditemui serpihan
tembikar tanah, tidak kira sama ada yang dihiasi pelbagai corak atau yang tidak.
Kami juga menemui serpihan seramik Cina dan batu bulat, terutamanya daripada
petak F5 (Q3), yang tertaburan daripada tahap kedalaman 20 — 70 sm, tempat

GAMBAR 5. Salah satu petak galicari di Teluk Galing, Pulau Aur

GAMBAR 6. Taburan serpihan artifak di petak galicari

GAMBAR 7.  Tengkorak manusia yang terdedah semasa galicari dilakukan

GAMBAR 8.  Serpihan tembikar tanah berhias yang ditemui

GAMBAR 9. Sejenis alat batu berbentuk batu pelandas yang ditemui

yang paling dalam. Penggalian itu dihentikan ekoran terjumpanya tengkorak
manusia yang dipercayai telah ditanam di kubur ini kira-kira ratusan tahun dahulu.
Kami telah juga menemui rangka manusia di petak ES (Q3) pada tahap kedalaman
40 sm daripada permukaan tanah. Namun, kedalaman 50 —70 sm pula merupakan
kawasan yang paling banyak terdapat artifak. Lihat Pelan Tapak Carigali Teluk
Galing, Pulau Aur, Mersing (Rajah 1).

Tanah di kawasan ini tanah pasir, diselirati akar-akar lalang dan akar pokok
kelapa. Stratigrafi tanah boleh dibahagi kepada 3 lapisan utama. Pada kedalaman
antara 10 — 40 cm, pasirnya berwarna coklat kelabu, peroi dan halus; manakala
pada tahap kedalaman antara 50 — 80 cm pula pasirnya sudah berubah warna
menjadi coklat kekuningan dan padat, sementara pada lapisan yang terakhir iaitu
pada tahap kedalaman 80 — 100 cm, warna pasir keadaannya.

Setelah dibuat analisis awal ke atas serpihan tembikar tanah itu, kami dapati
kualitinya bercampur aduk: daripada yang baik kepada ada yang kurang baik.
Kajian itu dibuat dengan melihat kandungan mineral yang terdapat pada bahagian
tepi tembikar tanah yang pecah. Serpihan yang baik itu seharusnya sama padat,
keras dan licin antara kandungan mineral dan tanah liat. Sementara itu, yang
kurang baik itu banyak campuran dengan bendasing, seperti pasir yang kasar,
maka rapuh, berongga, bergerutu dan mudah pecah. Selain itu, daripada warna
serpihan tembikar tanah boleh diketahui teknologi pembakarannya. Berbantukan

RAJAH 1. Pelan tapak galicari Teluk Galing, Pulau Aur, Mersing, Johor

teknologi pembakaran yang baik, daripada segi suhu yang cukup panas, dan
dapur pembakaran yang baik, warna tembikar tanah yang dihasilkan itu tidaklah
berbelang atau keras, malahan serata warnanya. Berpandukan panduan yang
diberi itu, warna pada serpihan tembikar yang berbelang, rapuh dan mempunyai
pelbagai warna pada setiap serpihan yang ditemui menunjukkan mutu pembakaran
tidak baik.

Selain itu, serpihan tembikar daripada porselin biru — putih dipercayai
daripada zaman dinasti Ming akhir dan juga dinasti Ching. Pengenalpastian itu
Juga berdasarkan motif hiasan yang terdapat pada permukaan porselin.

Ada juga artifak yang ditemui di Pulau Aur diperolehi secara chance finds
atau jumpaan secara tidak sengaja di sekitar kawasan galicari. Antara jumpaan
artifak chance finds itu ialah tempayan Cina berglais yang mempunyai pemegang

atau tangkai di bahagian tepinya, porselin blue&white, piring, mangkuk, tembikar
tanah jenis geluk, tembikar tanah jenis cepu dan beberapa jenis artifak yang lain.
Yang menarik ialah kebanyakan artifak golongan lebih baik mutunya, lebih lengkap
keadaannya dan lebih jelas kelihatan motif hiasan, warna dan bentuknya. Ini
secara tidak langsung telah membantu kajian selain menolong kami membuat
hipotesis awal tentang sejarah Pulau Aur.

KESIMPULAN

Sebanyak 14 kawasan yang difikirkan berpotensi dari sudut arkeologi telah
ditinjau. Daripada itu, hanya Teluk Meriam, Teluk Berhala, Teluk Galing, Pasir
Teluran dan Teluk Miyang dibuktikan benar-benar berpotensi, selain banyak
maklumat arkeologi. Kecuali di Teluk Galing, kebanyakan lokasi artifak yang
dijumpai itu terletak di kawasan perkampungan tradisional di lereng bukit. Yang
penting ialah kajian awal arkeologi di Pulau Aur itu telah menghasilkan banyak
maklumat baru bukan sahaja tentang arkeologi, tetapi juga sejarah Pulau Air.
Sebelum ini, tidak ada maklumat tentang arkeologi Pulau Aur. Dengan adanya
maklumat baru itu, dapatlah dirancang penyelidikan lanjutan pada masa akan
datang. Antaranya ialah kesan petempatan awal di Teluk Galing yang
bersebelahan dengan Teluk Meriam selain tempat itu memang tempat tumpuan
utama penduduk asal masa dahulu. Besar kemungkinannya petempatan awal itu
terdiri daripada orang Bugis dengan kawasan perkebumian yang besar daripada
orang Islam. Tembikar tanah itu menunjukkan ciri-ciri tembikar tanah buatan
tempatan daripada aspek hiasan pada badan, leher atau bibir tembikar tanah itu.
Hiasan yang bercirikan fauna dan flora dan juga corak hiasan geometri terdapat
di bahagian permukaan tembikar. Dari aspek pembakaran pula, besar
kemungkinannya masyarakat tempatan yang mengusahakan perusahaan
kraftangan ini sudah pandai membakar secara terbuka. Pembakaran secara terbuka
dilakukan dengan mereka menjemur tembikar dengan matahari terlebih dahulu
sebelum dibakar di dalam serkam padi atau unggun pelepah kelapa. Oleh sebab
tidak memperolehi kadar haba yang cukup, maka tembikar itu mempunyai pelbagai
warna. Di sini mungkin boleh dibuat hipotesis lain: penduduk asal pulau ini
padat di kawasan petempatan yang sempit. Selain itu, pulau ini memang pernah
didatangi pedagang dari China, Eropah dan Kepulauan Melayu sendiri. Merekalah
yang meninggalkan artifak seperti yang ditemui itu.

Daripada apa yang dijumpai, kebanyakan artifak yang ditemui itu sudah
pecah. Ini mungkin disebabkan penggalian secara haram dengan menggunakan
cangkul dan alat lain yang tajam, selain kurangnya kesedaran penduduk tempatan
tentang nilai pemuliharaan khazanah negara. Selain itu, usia artifak tidak harus
diketepikan. Penduduk tempatan juga memberitahu perairan pulau ini telah
dicerobohi pencari harta karun orang Eropah yang berpengkalan di Singapura.
Justeru itu, besar kemungkinannya artifak yang tua usianya dan yang bernilai

telah dilarikan mereka. Namun, harus diadakan kajian arkeologi dan sejarah
lanjutan secara menyeluruh di Pulau Aur ini di masa-masa yang akan datang

dengan harapan boleh diselamatkan tinggalan artifak dari masa dahulu untuk
kemegahan bangsa dan negara.

